
   Ташă кĕвви янраса кайрĕ —

Хĕрарăмсем чĕнекенни.

Палламан хĕр мана пуç тайрĕ —

Чи çамрăкки, чи чеченни.



Ăстаçă мар, çулпа та ватă

Пикешĕн эпĕ. Мĕн тăвас?

«Ташла, ташла…» — хистерĕ сасă,

Ăна эп пултăм пит хавас.



Çав самантра чун çунатланчĕ,

Вĕрерĕ юнăм çамрăкла.

Вальс çеммипе ыр ангел анчĕ

Пирĕн çине юрла-юрла…



Мĕн чул ташланă-тăр, пĕлместĕп

Пике хăçан çухалнине…

Юмах-и, чăн-и — тем тесен те

Манман çав каç ташланине.



Епле пулсан та тав тăватăп

Тĕлĕкри пек ыр пулăма.

Чăпар куккукăма калатăп —

Ан тĕрĕсле ман çулăма.

  